
27

Quando a gran donna piña de splendô,

Che a paiva capitâ d'in paradiso,

A fu vixiña a-ô gran navigatô,

A ghe porzeiva a man con un sorriso

Ch’infonde gioia e ch’o l’inspira amô;

E con un atto nobile e deciso

Per un cammin, che incanta chi ghe passa,

Con lê a-ô portava in mezo da gran ciassa.

Lì se veddeiva un vasto basamento

Zà terminôu, sorve do quæ innalzâ

Se doveiva un sontuoso monumento;

E gh’ea zà lì a materia preparâ

Pe portâlo a disegno e compimento

De grandiosa Rotonda e ben ornâ,

Cioè basi, capitelli, schæn, colonne,

Pedestalli e figûe d’ommi e de donne.

o basamento ô l’ea un gran schêuggio riondo,

Ato comme un gigante chi alza ô brasso,

Ch’ô s’andava allargando verso ô fondo,

E in çimma ô terminava in sêuccao basso,

Chi ëa cian ne-a superficie e comme un tondo

In gio tracciôu a linea de compasso,

E distinto da-ô schêuggio ô l’ëa de marmo

Verde-Ponçeivia e do spessô d’un parmo.

E gh’ëa uña balaûstrâ do marmo stesso

A-ô sêuccao tutt'in gio, che troncâ in sette

Parti a distanze uguali per l'accesso

A paiva fæta a merli de torrette,

Non opea continuâ tutta in t'un pesso:

Gh'ëan liguri grifoîn pe colonnette.

Che in ordine disposti e comme in resta

A çimaxa arrezeivan co-a so testa.

